
57.  
 
 

[Augsburg], 11. Februar 1553 
 
An Johannes Oporinus 
 
UB Basel, Fr. Gr. I 11, fol. 172r. 
Steinmann Nr. 669. 
 
S. P. D. Qui tibi praefationem tuam et literas meas reddet, Ioannes Pirlius est vir optimus, et 
summus amicus meus, is per quem et proximè curata tibi pecunia est, et in posterum 
curabitur, si quid Mecaenas noster suppeditare tibi voluerit. Eum ego tua causa velim 
munusculo aliquo literario excipias, siue historico siue astrologico, quo studĳ genere in primis 
delectatur. Statueram ei comes esse et coràm tecum agere de meis lucubrationibus, ac dum in 
ipso apparatu sum ad iter, Philippus Bechius tuas mihi literas reddit, quae id nunciabant, quod 
dubium mihi non erat, te valere et viuere, quo plurimum, vt debeo, laetor, sed et illud 
innuebant, quod non expectaram, te Isocratem meum ad Calendas Graecas impressurum esse. 
Nuper enim nescio quos Italicos fumos praetexebas de reperto Isocrate emendatiss[imo] et 
integro, qui rumor si verus est, nobis obstare non debet. vt nuper etiam ad te scripsi per 
nobilem quendam ab Eptingen in oppido Altkilch habitantem. Nam loca correctiora in fine 
annotari poterunt, et si plures orationes inuentae sunt, interim dum eae quas habemus, 
excuduntur, a me conuerti. Nunc et breuitatem temporis causaris, quam causam ita tibi 
concedo esse veram, vt ad nondinas proximas non edas, sed vt ad brumam vsque differas, non 
probo: et ἀχρηματίαν, cui nec ego mederi, nec dum bella omnia componantur expectare 
possum. Itaque a te peto, vt quoniam tu sine detrimento tuo mihi gratificari non potes, meos 
codices Pirlio meo restituas, qui quamprimum ad me perferendos curabit. Nam vt iniquum 
fuerit te meae existimationis causa iacturam facere, aut periculum subire rei familiaris tuae: 
ita quam aequum sit, vt ego propter tuum emolumentum existimationem meam imminui 
patiar: tui iudicĳ esto. eoqúe magis, quod nunc praeclarum opus commentariorum Ciceronis 
prae manibus habes, quod praela tua totum biennium maiore cum fructu quam mea scripta 
occupabit. Nihil igitur damni facies, si mea mihi restitueris. Quod si facere recusaris, nec 
tamen citra moram excuderis, scito me summa a te affectum iri iniuria, quae eò magis punget 
animum meum, quo ego candidius tecum egisse mihi videor. Vale. 3 idus Februarĳ Anno 
1553. 
 

Hiero[nymus] Wolfius T[uus]. 




